
U Charles Sobhraj u nongpynïap briew ba shyrkhei
La kha ïa u Charles Sobhraj ha Hatchand Baonani Gurumukh ha ka 6 tarik ïaïong jong u snem 1944. La ju tip bha ruh

ïa u kum uta u nong pynïap briew ba shyrkhei bha, uba thombor khamtam eh ïa ki nongshong pyrthei na ri sepngi
 sawdong jong ka Asia shathie mihngi ha ki snem 1970 khlieh. U Charles Sobhraj u dei uta u tynrai nong India bad

Vietnam bad la ju tip ruh ia u da ka kyrteng sin ‘the Serpent” bad ‘the Bikini killer” namar kata ka jingtbit pyniap briew ka
jong u. U la shah kynnoh ba u donkti ha kumba 12 tylli ki kam pynïap briew bad u la shah rai rem bad shah rai set phatok

hapoh India naduh ka snem 1976 haduh 1997.

Hynrei wat hapdeng kane ka jingshah set
phatok ruh, u im kata ka rukom im ba heh ba
haiñ. Hadien ba la pyllait noh ïa u, u la shong
thait kum uta u briew ba pawnam hapoh Paris
bad khlem poi pyrkhat u la leit phai shapoh
Nepal ha kaba u la shah kem, shah tian bishar
bad shah rai set phatok shi jingim ha ka 12
tarik nailar 2004. Ka ïing bishar ba ha khlieh
duh jong ka Nepal khadduh khadwai ka la
rai rem ïa u bad ka la hukum ban set phatok
ïa u shi jingim bad ïa kane ka rai la pynmih
ha ka 30 tarik naitung, 2010.

Wat lada ïa u Sobhraj la ngeit ba u dei
uta u briew ba don jingduna ha ka bor
pyrkhat, hynrei ka rukom pyniap briew ka
jong u ka ïapher na kiwei kiwei pat ki
nongpynïap briew ba shyrkhei jong ka
pyrthei. Dei ruh kata ka buit sianti bad kata

ka jinglong jong u kaba la pynlong ïa u kum uta u briew ba pawnam ha shuwa ban pyllait phatok ïa u. U Sobhraj u la long
ruh uta u tyngshop jong ki saw tylli ki kot bad lai tylli ki khana lyngkot ne documentary. U dawa ruh da ka pisa kaba heh
na ka bynta ban pynlong ïa ki jingïakren bad shna ïa ki phlim ba ïadei bad ka jingim jong u.

La kha ïa u Sobhraj kum uta u Gurmukh Sobhraj na ka kmie nong Vietnam bad u kpa nong India ba khlem da iathoh
shongkurim hapoh Saigon. U Kpa hadien kata u la iehnoh ia ki katba ka kmie pat ka la kynnoh ia u khun lajong halor kane.
La sumar noh ïa u da uwei pat u samla ba thymmai jong ka kmie jong u, uba dei u heh shipai Lieutenant ka ri France ba trei
hapoh Indochina. Tangba, u la shah niewbeiñ bad shah leh bym suidñiew hadien ba ka kmie jong u bad une u kpanah jong
u ki la ïoh khun. U Sobhraj u la  leit la wan man la ka por hapdeng ka France bad Indochina ryngkat ba kiba ha ïing, ha kaba
ym sngew hun bad sngew juh satia hangno hangno ruh. Kum u samla u mad ïa kita ki jingeh bad kumta u la ngop ha ki kam
runar kiba rit ba ria. U Sobhraj u la ngat ha ka jingshah set phatok kaba nyngkong eh namar ki kam runar jong u ha ka snem
1963, ha kaba u la shah set hapoh ka phatok Poissy hajan jong ka nongbah Paris. Tangba kaei kaba lyngngoh ka long ba, ym
tang ba yn hap ban shah ïa kita ki jingeh bad jingjynjar hapoh phatok, hynrei u lah kumno ban ïa sngewthuh jingmut bad ki
bor pynïaid jong ka phatok kiba la leh synei bad ñiew kyrpang ïa u kum da kaba shah ïa u ban buh ïa ki kot ki kitab hapoh
along bad kiwei kiwei. Ha kum kane ka por ruh u la iakynduh bad ïajuh ïa jan bad uwei u Felix d’Escogne.

Hadien ba la pyllait noh ïa u na kane ka jingshah set phatok, u Sobhraj u la leit lang bad u d’Escogne da kaba ïa im bad im
kata ka jingim ba long ba heh bad u hapoh Paris bad ki riew runar. Shen hadien u la sdang u la sdang ban kylla long u briew
ba heh spah bad kamai pisa bun lyngba kita ki kam bamsap bad ki kam runar bapher bapher jong u. Ha kane ka por, u la
ïakynduh bad sdang ban pynïadei ialade bad ukaChantal kaba dei na ka longiing conservative Parisian. Ha ka miet ba u
tyrwa ïa ka, u Sobhraj u la shah kem namar ba u la ïaid lait ïa ki pulit ha ka por ba u ñiah ïa ka kali kaba u shu tuh. Kumta u
la shah kem bad u la shah rai set phatok
biang hapoh Poissy haduh phra bnai.
Hynrei na ka liang jong ka Chantal ka dang
ïai ieid bad ai mynsiem ruh ïa u wat
hapdeng kane ka jingshah set phatok bad
u Sobhraj bad ka Chantal ki la ïathoh shong
kurim shen hadien ba la pyllait phatok
noh ia u.

Shen hadien kane pat, u Sobhraj u la
ngat ha ka jingshah suba sniew kaba jur
bha ha ki bor synshar jong ka France. Ma
u bad ka lok jong u kaba dang armet, ka
Chantal, ki la mih noh na France ban phet
shapoh Asia khnang ban lait na ka jingshah
kem. Hadien ka jingïaid lynti lyngba ka
Eastern Europe da kaba pyndonkam ïa
kita ki kot ki sla ba shu thok bad da kaba
shu lute na ki briew kiba ïalong paralok
bad ki, ki la poi hapoh Bombay ha ka snem
1970. Hangne ka Chantal ka la kha ia i
khun kynthei. Katba ki dang don hapoh Bombay, kine ki shijur, kata u Sobhraj bad ka Chantal, ki ïaleh katba lah ïalade ban
pynïadei bad leh bha bad ki briew ba ïa shong ia sah lang. Dei ruh ha kane ka por ba u Sobhraj u la sdang biang ïa kane ka
jingim ba runar ka jong u da kaba pynïaid ïa ka kam khaii beain bad kam tuh kali. Ia ki jingioh nong na kine ki kam runar
jong u pat la pyndonkam ha ki kam khalai jong u kiba la nang kyrni bad nang jur katba nang ïaid ki por. Ha ka snem 1970, u
Sobhraj u la shah kem bad shah set phatok hadien ka jingpyrshang lute ba pulom jong u da kaba kieng atiar ïa kawei ka dukan
ksiar hapoh Hotel Ashoka.

U Sobhraj u la ïaleh ruh ban lait phet da ka jingïarap jong ka Chantal bad da kaba shu thok ba don jingshitom napoh
phatok, tangba ki la shah kem biang shen hadien kane. U la pan pisa kylliang na ka bynta ban siew bai jamin na u kpa jong
u hapoh Saigon bad shen hadien kata u la phet krad shapoh Kabul kaba don hapoh Afghanistan. Hapoh ka nongbah Kabul,
kine ki shi jur ki bteng ban pynlong ïa kane ka kam lute na ki nongjngoh kai pyrthei haduh ba kin da shah kem biang sa
shisien. Hynrei u Sobhraj u la lait phet. kaba long ha kajuh ka rukom ba u la lait phet hapoh India, da kaba leh mynleh shitom
bad ai dawai pynioh thiah ïa ki nongap pahara hapoh hospital.

Ha kane ka sien u Sobhraj u la phet krad shapoh Iran da kaba iehnoh shadien ïa la ka jong ka longïing. Ka Chantal, wat lada
ka dang ieit bad kyrshan ïa u, ka la rai ban kein noh ïa kine ki kam runar, da kaba ka la leit phai noh shapoh France bad rai
kut ruh ba kan ym ïakynduh shuh ia u. U Sobhraj u la pynlut ïa ki ar snem kiba bud ha kane ka jingphet rieh, da kaba
pyndonkam ïa haduh kumba 10 tylli ki passport ba shu tuh bad ïaid kylleng sawdong jong ki katto katne ki ri hapoh mihngi
Europe bad Middle East. La iakynduh ïa u hapoh Istanbul da u Andre, uba long u para jong u. Shen hak dak hadien kane, u
Sobhraj bad u Andre ki la kylla long paralok bad donkti ha kiba bun ki kam runar bapher bapher hapoh Turkey bad Greece.
Kine baroh ar ngut ruh ki la shah kem hapoh Athens kumno re kumno. Hynrei u Sobhraj hangne ruh kumno re kumno napoh
phatok u la lait phet kumba long man ka por namar ka jingthut jong kita ki kor ki bor jong ka phatok. U la iehnoh ïa la u jongu
para shadien. ïa une u para jong u, u Andre, la aiti noh sha ki pulit jong ka Turkey da ki bor synshar jong ka Greece ha kaba
u la hap ban ngat ha ka jingshah set phatok ba 18 snem.

Sa shisien pat ha kane ka jingphet rieh, u Sobhraj u la bei tyngka na ka bynta la ka jong ka jingim da kaba leh mynleh
ïalade kum uta u nongkhaii drugs ba rieh bad shyrkhei na ka bynta ban pynshoh jingmut ïa ki nongjngoh kai pyrthei bad ban
thok ban shukor ïa ki. Hapoh Thailand, u Sobhraj u la ïakynduh ïa ka Marie-Andree Leclerc na Levis, Quebec, kaba long
kawei na ki nongjngoh kai pyrthei ba bun ba kwah ban wad jingtip ne pynlong ïa ka jingwad bniah hapoh kane ka dong
mihngi. Ha ka jingshoh bieij ïa ka jinglong bad ka dur ka dar jong u Sobhraj, ka Leclerc ka la kylla long kata ka nongbud ba
noh mynsiem bha ka jong u, da kaba klet noh ïa kita ki kam runar jong u bad ïa kita ki kam kynshlein jong u ia ki kynthei kane

ka dong.

U Sobhraj u la sdang ruh ban wad bad lum
lang ia kita ki paralok ne nongbud jong u da
kaba ïarap ïa ki hapdeng kino kino ki jingeh
jingshitom, da kaba pynlong ïa ki kiba dap
ram ha u wat la u dei u daw bah jong ka
jingsohsat ne jingjynjar jong ki. Ha kawei ka
jingjia, u la ïarap ïa ar ngut ki pulit France ba
mynshuwa, ba la tip kyrteng kum u Yannick
bad Jacques, na ka bynta ba kin ïoh biang ïa
ki passport kiba ma u hi da lade u la tuh. Ha
kawei pat ka jingjia, u la ai jaka sah bad
pynbiang ïa uwei u nong France ba la tip
kum u Dominique Rennelleau, uba la don
hapdeng ka jingshitom na ka jingpang
pynhiar kaba ha ka jingshisha ka dei na ka
daw jong ka jingaibih u Sobhraj hi. La ïasoh
lang bad u ruh da uwei u samla nong India ba
la tip kyrteng kum u Ajay Chowdhury, uba
dei hi u riew runar uba la kylla long u

lieutenant jong u. Hangne u Sobhraj u la kwah ban seng noh ïa kata ka longiing runar ha kata ka kyrteng Charles Manson’s.

Dei hangne ba u Sobhraj bad u Chowdhury ki la sdang ban pynlong ïa kita ki kam pyniap briew ba nyngkong jong ki ha
ka snem 1975. Kiba bun na ki lanot ki la im bad shong sah ryngkat bad kane ka longiing katto katne por ha shuwa ka jingïap
jong ki. Lehse ka lanot ba nyngkong eh ban shah pynïap ha ki ka dei ka samla na Seattle, ka Teresa Knowlton, ïa kaba la lap

ba la shah thang kum kiba bun na ki
lanot jong u Sobhraj. Shen hadien
kata, ïa kawei pat ka samla jong
America, Jennie Bollivar, la lap ba
ka la ngam jyllop ha kawei ka pung
ba rit hapoh Gulf of Thailand, ha kaba
ka phong tang da ki jaiñ jngi. Dei tang
katto katne bnai hadien kata la lap ïa
kita ki sakhi lyngba ka post mortem
bad  forensic ba kane ka jingïap ka
dei ka jingshah pyniap. Uwei pat u
lanot ba bud u dei u samla Sephardic
Jew ba la tip kyrteng Vitali Hakim, ia
uba la lap ïa ka metïap ba ingkhong
ha surok ban leit sha Pattaya ha kaba
u Sobhraj bad ka kynhun jong u ki
sah.

Ki samla pule Dutch, u Henk
Bintanja (29 snem) bad ka samla jong
u ka Cornelia Hemker (25 snem), ki la shah khot sngewbha shapoh Thailand hadien ka jingïakynduh ia u Sobhraj hapoh
Hong Kong. Ha kane ka jingïakynduh, u Sobhraj u la ai bih ïa ki bad nangta u la leh mynleh ban sumar bad pynkhiah ïa ki
tang na ka bynta ban ïoh burom. Haba kine ki shijur ki la ïoh khiah, la wan ïakynduh ia u Sobhraj da ka samla jong u Hakim,
ka Charmayne Carrou, kaba wan ban tohkit halor ka jingjah rngai u samla jong ka. Namar ka jingsheptieng ïoh ba kane ka
jingpynïap ïa u samla jong ka kan paw pyrthei, u Sobhraj bad u Chowdhury mar kumta ki la pynïap noh ïa kine ki shi jur, ha
kaba ïa ki metïap jong ki la lap ba la shah ksih bad shah thang ha ka 16 tarik nohprah 1975. Shen hadien kane, la lap ïa ka
Carrou ba ka la shah pynngam jyllop ha kajuh ka rukom kumba jia ïa ka Jennie bad phong da ki jaiñ phong jngi. Wat ïa kine
ki jingjia jong ka jingshah pynïap kine ki riew kynthei ym shym la lap ksai da ki nongtohkit ha katei ka por, hadien pat u
Sobhraj u la ïoh ïa kata ka kyrteng sin kum uta u ‘the bikini killer’.

Ha ka 18 tarik nohprah, ka sngi ha kaba ïa ka metïap jong u Bintaja bad Hemker la ithuh, u Sobhraj bad u Leclerc ki la rung
shapoh Nepal da kaba pyndonkam ïa ki passport jong kine ki shijur. Hangne ki la iakynduh bad ha ka 21-22 tarik nohprah,
ki la pynïap ïa u nong Canada Laurent Ormond Carriere (26 snem) bad nong California, Connie Bronzich(29 snem). Ia kine ki
lanot la ithuh bakla kum kata ka Laddie DuParr bad Annabella Tremont. U Sobhraj bad u Leclerc hadien kata ki la leit phai
noh sha Thailand, sa shisien pat da kaba pyndonkam ïa ki passport jong ki lanot jong ki ha shuwa ban lah ban ithuh ïa ki
metïap jong ki. Ha ka jingwan phai jong u shapoh Thailand, u Sobhraj u la shem ba ki lai ngut ki paralok nong France jong
u ki la sdang ban suba ïa u, ki la shem ïa ki kot ki sla kiba dei jong ki lanot ba la shah pyniap bad phet krad noh shapoh Paris
hadien ba ki bor synshar kane ka dong ki la tip shaphang jong u.

U Sobhraj hadien kata u la phet noh sha Calcutta, ha kaba u la pynïap ïa u nongthoh kot Israel, Avoni Jacob, tang na ka
bynta ka passport jong u bad ïa kane ka passport u la pyndonkam na ka bynta ban leit sha Singapore bad u Leclerc bad
Chowdhury. Nangta u la leit sha India bad nangta u la leit phai biang sha Bangkok ha u bnai lber 1976. Hangne ki la shah bat
bad shah tohkit ha ki pulit jong ka Thailand ha kaba ïadei bad
kine ki kam pynïap briew, tangba da kaba suk ki la lait na ka
jingshah kem namar ba ki bor synshar ki sheptieng ba kano
kano ka jingkem kulmar bad tian bishar ïa ki briew halor ka
kam pynïap briew ka lah ban ktah ïa ka kam jngoh kai pyrthei
jong ka ri. Tangba kane ka kam runar jong ki kam long kaba
suk ban pynduh pyndam, ha kaba u heh ka embassy jong ka
Dutch Herman Knippenberg, uba pynlong ïa ka jingtohkit
halot ka jingshah pynïap jong ki ar ngut ki nong Dutch bad uta
u suba  Sobhraj wat lada um shym la tip ïa ka kyrteng ba pura
jong u. U Knippenberg u la sdang ban pynmih ïa ka dorkhas
pyrshah ïa u da ka jing kyrshan jong ki briew ba ïajan bad u
Sobhraj. Da kaba ai ïa kata ka jingbit ïa ki pulit ban pynlong ïa
ka jingthwet pyrshah ïa ka jaka sah jong u Sobhraj, kaba long
shi bnai pura hadien ba une u suba u la phet krad na la ka jong
ka ri, U Knippenberg u la lap ïa kata ka sakhi kaba khlaiñ bha
kum kita ki kot ki la jong ki lanot bad ki dawai ba long bih.

Ka jingleit iuh kjat ba bud jong kine ki lai ngut ka long hapoh Malaysia, ha kaba ïa u Chowdhury la phah shapoh kata
ka kynhun khaïi mawkordor bad ha kaba u la jah rngai noh hadien ba u la ai ïa kita ki mawkordor sha u Sobhraj. Naduh
kane ka por ba u la jah rngai ym shym la lap dien shuh satia ïa u bad ka la don kata ka jingngeit bad u Sobhraj u la pynïap
ïa la u jong u paralok ba la slem bah jong u ha shuwa ba un pher krad noh ryngkat bad ka Leclerc na ka bynta ban die ïa
kita ki jingdeng markordor hapoh Geneva. Tangba katto katne ki tyllong khubor ki la ong ba ïa u Chowdhury la ïohi hapoh
Germany katto katne por hadien bad ka jingthwet ïa u ka dang ïaid. Shen hadien ka jingwan phai shapoh Asia, u Sobhraj
u la sdang ban pynkhie im bad pynkhlaiñ ïa ka longiing jong u, da kaba sdang na ka nongbah Bombay ryngkat bad ar ngut
ki longkmie ri sepngi ba la sakma ïa kiba la tip kyrteng kum ka Barbara Sheryl Smith bad ka Mary Ellen Eather.U lanot
ba bud jong u dei u nong France, Jean -Luc Solomon, uba la ïap ha ka jingshah ai bih na ka bynta ka kam lute jong u.

Ha u naitung 1976 hapoh New Delhi, u Sobhraj bad lai ngut ki longkmie ki la pynbieij ia kata ka kynhun jong ki samla pule
post graduate na France ban pdiang ia ki kum ki nongialam lynti ne nongai jingmut (guides). Hadien kane, u Sobhraj u la
pyndih dawai kuli ia ki da kaa ong ba ki dei ki dawai ban iada na ka jingpang pynhiar. Hangne haba kine ki dawai kiba u la
ai ki la treikam sted bha bad ba kine ki samla ki la sdang ban ym tio briew shuh hangno ki don, lai ngut na ki ki dang don ha
kata ka bor sngewthuh bad sngewthuh ruh ia kaei kaba la jia
bad ki la ieng ialeh pyrshah ia u Sobhraj, ha kaba kane ka
jinghuri hura bad jingiakajia ka la poi sha ka jingshah kem
ka jong u.

Ha ka jingtohkit, ka Barbara bad ka Mary Ellen ki la phla
lut ïa baroh kiei kiba la jia. U Sobhraj u la shah pharep ba
donkti ha ka jingpynïap ïa u Solomon bad ia saw ngut kiwei
pat la phah shapoh phatok Tihar shabar jong ka New Delhi
katba dang ap ïa ka jingtian bishar. Ka jinglong jingman hapoh
kane ka phatok ba set ïa ki nongleh kam bymman ba shyrkei
ka long kaba jynjar bad kaba eh ruh ban ïai shah, ka Barbara
bad ka Mary Ellen ki la pyrshang ban pynïap ïalade hapoh
ka jingshah set phatok ba ar snem ha shuwa ban tian bishar ïa
ki. U Sobhraj, kumno re u la rung ryngkat bad kine ki
mawkordor kiba u la buhrieh ha ka met jong u bad u nang bha
kumno ban pynbam tyngka ïa ki briew hapoh phatok bad u
im suk im saiñ hapoh phatok. U Sobhraj u la pynkylla long
ruh ïa kata ka jingtian bishar ïa u kum ka tamasa, da kaba wai
bad pynher ïa ki nongïasaid ain katba mon, kaba la wanrah ia
ka jingpyllait phatok ba shipor bad don ruh ïa u para Andre
uba kyrshan ïa u bad pynlong ïa ka jingshah thngan.

Hadien u la shah rai set phatok 12 snem ha ka jaka ban
shah rai pynïap ne shah rai set phatok shi jingim kumba
la khmih lynti da kiba bun.
Ia ka Leclerc la lap ba ka
donkti ha kaba pyndih
dawai ïa kine ki samla pule
France, hadien kata la
pyllait noh ïa ka bad ka la
leit phai shapoh Canada ha
kaba ka la ïoh ïa ka jingpang
ovarian cancer. Hynrei ka
dang ïai kam ba ka long ka
briew kaba lui lui ne shida
bad ka dang kyrshan bad
ïai ieid ïa u Sobhraj tad
haduh ba kan da khlad noh
ha ïing sah jong ka ha u bnai
ïaïong 1984.

Kane ka rukom pynbam
tyngka jong u Sobhraj ïa ki
nongpahara hapoh phatok
Tihar ka la poi haduh u pud
jong kane ka jingbitar shla jong
kiba bun. (Yn dang bteng)

ADVERTISEMENT
The office of the District Mission Co-ordinator, SSA South

West Khasi Hills District Mawkyrwat hereby invites application
in Standard Form along with all required documents and
educational qualification for qualified candidates to fill up the post
of Helper in 20 (Twenty) SSA LPS with Pre- Primary Section.
Applications arc to be submitted to the office of the undersigned
on or before the 30th April 2025. The post is purely contractual
and contingent on the receipt of funds from the Ministry of
Education. The contract may be terminated when the project
funding or implementation concludes. Shortlisted Candidates
will be intimated for the personal interview.
Qualification- XII Passed
No of Vacancy- 20 nos
Preference- Women who belongs to the locality of the vacant schools
Honorarium- Rs 5000/- fixed per month.

Sd/-
(Shri D.G. Nongsiej)

District Mission Co-ordinator, SSA
South West Khasi Hills District

